Žurnalizam, demokracija i Lokalna samouprava

Novinari kao medijatori demokratske participacije gradjana

Kao šlagvort predočavanju mojih promišljanja kada je u pitanju elaboriranje teme koju danas prezentiram cijenjenom skupu dopustite mi da Vam predočim kratku priču...


«Jedna stara priča kaže kako je nekada i negdje tamo iza sedam gora i sedam mora jedan čovjek tražio sreću. Išao i išao dok nije došao do frupe ljudi koji su igrali kolo bez muzike, tiho i nenametljivo. Sjedio je i gledao ih ne vjerujući onome što vidi. Odjednom se jedan izdvoji i pozva ga u kolo. On šutljivo pridje i pridruži se čudnoj grupi bez pitanja. Na kraju kad završiše nagradiše ga jednom jedinom riječju.


«Dajemo ti sreću jer si bio poslušan i dobar i bez pitanja si prihvatio način igre.»- rekoše mu.


Vrativši se u svoje obitavalište srete prijatelja koji ga, vidjevši da sija od sreće, upita gdje nadje sreću. On reče kako mu valja ići preko sedam gora i sedam mora i da će je naći. Ovaj drugi podje njegovim putem i priča se ponovi. Ali, kada je ugledao čudnu grupu plesača bez muzike, zbuni se i upita najbližeg do sebe kako mogu igrati a da nemaju muzike koja to prati,  jer time ne dobijaju kompletnu sliku vlastitog umijeća. Na  to se oni naljutiše i sa najbližeg drveta skinuše grbu koja je tu visila i postaviše je naledja jadniku koji od tada bješe izopćen iz društva, ismijavan i nesrećan samo zbog toga što je pokušao sazanti zbog čega plesati ako nema muzike.»


Priča i ne bi bila toliko interesantna da i danas nema onih koji žele svoj način razmišljanja i sreće koja je samo njima znana nametnuti na ovaj ili onaj način drugome. A tamo gdje svi misle isto nitko ne misli bog zna šta.


Bolje je spriječiti nego liječiti, i to naročito na prostorima zemlje kojom hodimo. No, o čemu se radi?


Naime, fokusirajući moja promišljanja ka temi ove nase sesije pogledajmo završene izbore u Bosni i Hercegovini 2000.g. Participirali smo kao glasači u trenutku nadanja, na trenutak vjerujući da naš glas pretpostavlja mogućnost življenja i rada, stvaranja vrijednosti od kojih zavisi dobrobit svih nas.


No, kako uticati sopstvenim učešćem na kreiranje pretpostavki koje će biti usmjerene ka stvaranju gradjanskog društva gdje će svi o svemu sa svakim komunicirati u cilju dobrobiti društva kao cjeline?


«Znam da ništa ne znam.» Jednostavna, a tako duboka misao pruža mi, kao individui pravo da kažem sopstveno mišljenje u dijaloškoj raspravi i da istovremeno svoje znanje unaprijedim novim postulatima demokratske misli. 


Jer, ona Volterova: «Ne moram se slagati sa vama, ali ću uvijek braniti pravo da kažete svoje mišljenje» može biti dobra pretpostavka za kreiranje demokracije na prostorima Bosnoe i Hercegovine. I uvjeren sam da bi novinari, ti kreatori Javnog mnijenja (za koje Hegel kaže da je to formalna subjektivna sloboda da pojedinci ispoljavaju vlastite sudove, mišljenja i savjete po općim poslovima), mogli biti «modus vivendi»  direktne participacije gradjan po završetku sentence :»I bjehu izbori.»


Naravno, metodlogija je nemilosrdna i ona odmah postavlja pitanje: KAKO?


Da bismo došli do odgovora na to pitanje krenuću od pitanja javnosti kao takve...


Naime, do sada je javnost bila prisutna po kafanama, kućnim sedeljkama, pozorištima i sl., dok nije bila prisutna u svakodnevnim političkim dešavanjima.


Da, u Bosni i Hercegovini je ovaploćen takav modus manipulacije sa kojim se ne mogu mjeriti ni najbolji propagandisti Zapada u pravom smislu te riječi. Na čemu zasnivam ovakve teze.


Jednostavno, u Bosni i Hercegovini, mi danas imamo, putem medija, privid različitih vidjenja, a u stvari, u «strogo kontrolisanim medijima», koji čine 80 % medija trenutno u BiH nema velikih razlika i na taj način prezentirajući želju većine koja je na vlasti na odredjenim prostorima uzimajućis ebi u zadatak da pojedincu predoči masu gotovih mišljenja i time ga oslobodi obaveze da formira svoje sopstveno mišljenje, odnosno vidjenje objektivne stvarnosti.


U Bosni i Hercegovini još uvijek ne postoji mogućnost debate, rasprave u pravom smislu te riječi, već mlaki oblik (da, mlaki privid glasnih stavova- jer ono za šta smo danas, već sutra je neprihvatljivo) neusaglašenih stavova podsječajući nas na stara dobra vremena kada su delegati usaglašavali već donesene smjernice.


Nije li primjer toga i nedavno usvojeni Zakon o slobodi pristupa informacijama, koji se, osim sporadičnih napisa u štampi, zagubio negdje u ladicama državnih institucija. Jer, zakon kao takav je izvanredna pretpostavka da konačno saznamo i nešto više o vladaocima, ali i istovremeno da nam pomogne u kreiranju sumnje u medijski prezentiranu sliku o odredjenim političarima i/ili strankama. Istovremeno, implementacijom i korištenjem navedenog zakona bili bi u mogućnosti da, provjeravajući sve što se dešava iza kulisa, kreiramo sopstvene stavove.


No, da budem metodološki konkretan, pred Vama je tabela...

(iza ovoga valja prezentirati tabelu koja je već stigla do slušatelja)

...nastala kao proizvod mojih promišljanja koja bi na neki način valjalo da bude kapija ka otvaranju mogućnosti da pojedinac, taj mali čovjek, konačno izadje iz krletke u koju je, ne svojom voljom stavljen, i da pokuša vlastitom participacijom stvoriti pretpostavke boljeg življenja. Multikulturalnost ovih prostora u sebi nosi odgovarajuću pretpostavku za tako nešto. Jer, na način kako je i to predočeno u tabeli pred vama, politika bi ogolila sopstveni libido i postala dostupna javnosti kako bi istovremeno ta javnost izvršila, kroz kontorlu (jer ja ovdje govorim o kontorli kao pretpostavci poštenog vladanja, jer nemojmo se zavaravati, uvijek će biti vladaoca i vladanih...)...


No,cilj je da to što bezbolnije prodje za nas, ljude koji biraju i koji ne žele da budu izmanipulirani dnevno- političkim nakanama političara.- da ponovim- postala dostupna javnosti kako bi istovremeno ta javnost izvršila kroz kontrolu uticaj na konačno donošenje odluka od važnosti za normalno bitisanje na lokalnim prostorima.


Jer, slobodna javnost, izražena kroz participaciju gradjana u kontorli nad donošenjem odluka od kojih zavisi njihova svakodnevnica na tako malom prostoru kao što je općina, uz pomoć novinara kao medijatora direktnog učešća gradjana u kontroli vlasti ide u korist rečenice koju je izrekao Prof. Dr. Davor Rodin : » Slobodna javnost nije sredstvo nametanja uvjerenja već medij njihova stvaranja»
. 

Slobodnim i demokratskim izborima (kako ih nazvaše medjunarodni protektori) stvaraju se pretpostavke za uticaj glasača na buduće predstavnike vlast koje su sami birali.


No, valja to i adkevatno uobličiti.


Odgovor na gore navedeno pitanje još nitko nije supio ovaplotiti u savremenom svijetu mada ima pokušaja u svim demokracijama zapadnog tipa.


Tabela koja je pred Vama mogla bi se nazvati «Okvirom za raspravu»- kako početki kreiranje svijesti birača da konačno, poslije pedeset i nešto godina provedenih u mraku sopstvene stvarnosti (kada su kao ovce davali glasove za one koji su ih besramno i konstatno pljačkali, umjesto da služe narodu za narod- ili da barem pokušaju!) nagovijeste participaciju u kreiranju i donošenju odluka od bitne važnosti na lokalnom nivou življenja.


Jer od atoma se sastoji svaki organizam. A općine su pretpostavka kreiranja društvenog organizma koji se uobličava na višim instancama kao što su Kanton/Županija, odnosno Federacija/Republika Srpska i na kraju Država Bosna i Hercegovina.


Mnoga pitanja sam sebi postavio i smatrajući da sam još uvijek daleko od bilo kakve konačne istine mislim da je potrebno javnoj i dijaloškoj raspravi preodčiti sopstvene vizije nagovještaja demokratskog općenja.


Šta se dešava danas? Gdje se donose najvažnije odluke polazeći od osnovne ćelije društva, općina, pa sve do najviših organa vlasti u Federaciji BiH/Republici Srpskoj odnosno Državi Bosni i Hercegovini? U stranačkim sobicama, forumima, neformalnim sastancima što pokazuje da se prenošenjem odlučivanja iz parlamenta (kako na lokalnom tako i na višem nivou) onemogućava javnosti da adekvatno participira i iz toga dobijamo tzv. «invalidne odluke» koje se donose u «odabarnim krugovima» tako da članovi parlamenta postaju samo puki egzekutori odluka manjine koja u osnovi drži vlast nad većinom u sopstvenoj stranci ili partiji.


Prof.Dr. Zvonko Posavec, sa Fakulteta političkih znanosti u Zagrebu kaže da «Novinarstvo može biti autonomni faktor stvaranja političkog jedinstva samo u modernoj parlamentarnoj državi. Naime, ovaj tip države počiva na vjerovanju da se putem diskusije i javnosti jedino može konstituirati istinsko političko jedinstvo i ono može jedino na tim temeljima trajno opstati. Pretpostavka mogućnosti diskusije pripada priznanju odredjenih normi, spremnosti da se damo uvjeriti, neovisnost od partijskih veza i nezarobljenosti od egoističnih inetersa. Ovaj pojam diskusije je elementarna pretpostavka mogućnosti vodjenja avnih rasprava kao i pretpostavka parlamentarnog života uopće....jedino u situaciji u kojoj netko mora u javnosti izložiti argumente i saslušati protuargumente može se voditi ozbiljna diskusija, inače je to obična farsa. Diskusija ne znači pregovaranje, kojeg je uvijek bilo, nego razmjena mišljenja koja se vodi sa svrhom da se protivnika uvjeri racionalnim argumentima o istini neke stvari. U tom smislu se smatra da sva rješenja kao i zakonski akti moraju proći otvorenu javnu diskusiju da bi uopće bili istiniti.»


Na ovaj način, uz odgovarajuću kontrolu rada općinskih parlamenata, uz uobličavanje novinarskih snovidjenja uz i kroz demokratsku participaciju gradjana, uz ono što Franc Vreg
naglašava da «politička vlast koja ne priznaje kritičko rezonovanje javnosti još nije u potpunosti prešla prag demokratske civilizacije. Politička vlast, koja ne dopušta medijsku kritiku, kontorlu i alternativu, izlaže se entropiji, pošto se odriče samorefleksije, ugrožava svoj opstanak i razvoj...paradigma, po njemu, participativno- demokratskog modela masovnog komuniciranja bi se stoga morala temeljiti na slijedećim osnovnim pretpostavkama: pristup gradjana i društvenih grupa sredstvima javnog općenja, objavljivanje njihovih stavova, potreba, interesa i aspiracija...»


No, zašto u samom srcu dešavanja, u općinskom parlamentu ne stvoriti alternativu putem tzv. «Informativnih centara».


Zbog čega ne napraviti «krug u krugu», utakmicu koja će biti zasnovana na igri ideja,, raspravi, debati i kontroli dešavanja u realizaciji življenja mene kao jedinke.


Pogledajmo odredjene članove Zakona o lokalnoj samoupravi SBK/ŽSB
 a koji se odnose na participaciju gradjana:

III. Neposredno sudjelovanje gradjana u odlučivanju

Član 9.


Gradjani mogu neposredno sudjelovati u odlučivanju o lokalnim poslovima iz samoupravnog djelokruga općine i grada referendumom, mjesnim zborom gradjana i gradjanskom inicijativom, u skladu sa zakonom i statutom općine.

Član 12.


Na mjesnom zboru gradjani mogu raspravljati o svim pitanjima iz samoupravnog djelokruga općine ili grada, predlagati način rješavanja odredjenog pitanja, odnosno donošenje akata iz ovlasti općinskog ili gradskog vijeća.

Član 13.


O svakom pitanju iz ovlasti općinskog ili gradskog vijeća može se pokrenuti rasprava putem gradjanske inicijative.


Broj gradjana koji mogu pokrenuti gradjansku inicijativu odredjuje se statutom općine ili grada.


Nadležno tijelo je dužno razmotriti gradjansku inicijativu i donijeti odluku na prvoj idućoj sjednici, a najkasnije u roku od mjesec dana od dana dostave.


Pismena odluka se dostavlja nositeljima gradjanske inicijative odmah po njenom donošenju.

Član 14. 


Gradjani imaju pravo u naselju ili dijelu naselja, u skladu sa zakonom i statutom, osnivati mjesne zajednice i druge oblike mjesne samouprave.

XII. Zaštita prava gradjana

Član 71.


Radi ostvarivanja ustavom, zakonom i statutom utvrdjenih prava osigurava se zaštita prava gradjanina na lokalnu samoupravu.

Član 72.


Svaki gradjanin, udruge gradjana i tijela općine mogu predlagati Ustavnom sudu Federacije inicijativu za pokretanja postupka za ocjenjivanje ustavnosti i zakonitosti propisa i akata tijela, kojima se vrijedjaju prava gradjana na lokalnu samoupravu.

Član 73.


Zaštita prava gradjana na lokalnu samoupravu obuhvaća naročito:

1. prava gradjana da referendumom i drugim oblikom odlučivanja ličnim izjašnjavanjem i preko primjereno izabranih predstavnika odlučuju o poslovima lokalnog značaja.

2. prava gradjana na samoorganizovanje;

3. prava gardjana da budu konsultovani o svim pitanjima kada se zakonom uredjuju pitanja kojima se regulišu prava i dužnosti općine.

4. prava gradjana da na zborovima gradjana razmatraju i daju mišljenja u slučajevima kada Kanton prenosi pojedine poslove općini iz okvira svoje nadležnosti.

U Zakonu o osnovama Lokalne samouprave usvojenom od strane Ustavotvorne skupštine (u potpisu Mariofil Ljubić- predsjedavajući Zakonodavne skupštine) stoji:

Član 15.

Gradjani mogu neposredno odlučivati o lokalnim poslovima općina.

Oblici neposrednog odlučivanja gradjana su: referendum, zbog gradjana i dr.

Član 18.

Kantonalnim zakonom o lokalnoj samoupravi bliže će se urediti pitanja samoupravnog djelokruga općine, neposrednog sudjelovanja gradjana u odlučivanju, organi jedinice lokalne samouprave, mjesna samouprava, imovina i finansiranje lokalne samouprave, akta jedinice lokalne samouprave, nadzor i zaštita lokalne samouprave i druga pitanja od značaja za ostvarivanje lokalne samouprave.


Predlagač zakona, Ministarstvo pravde SBK/ŽSB u obrazloženju prijedloga je navelo da se koristilo Evropskom Poveljom
o lokalnoj samoupravi i smjernicama predočenim u zakonu o osnovama Lokalne samouprave usvojenom na Ustavotvornoj Skupštini Federacije BiH.


Erih From u knjizi «S onu stranu okova iluzije»
 kaže. «Da društveno nesvjesno proizlazi iz ideje represivnog karaktera društva i odnosi se na onaj specfični dio ljudskog iskustva kojemu dano društvo ne dopušta da stigne do svijesti, to je onaj dio ljudskosti u čovjeku koji je društvo od njega otudjilo; društveno nesvjesno je društveno potisnuti dio unverzalne psihe.»


Herbert Markuze
 kako samo oslobodjenje suzbijenih i potisnutih impulsa može da uzdrma etablirani sistem potreba u individuama i za potrebe slobode da stvori fiziološki i psihološki prostor.


Zaključak je jednostavan...

Kolektivno ispoljavanje pojedinaca, putem predloženih rerefenduma, zborova gradjana itd., u navedenim Zakonima, je nešto što na odredjeni način potuskuje individuu, jer uvijek će se naći netko ko dominira i zborom gradjana, odnosno manipulira kod samog referenduma. Samo neposrednim učešćem pojedinca, individue, doći će do odredjenog pomaka i kada je u pitanju promišljanje o bitnosti kao takvoj.

Odnosno, korištenjem neposrednih kontakata pojedinaca, gradjana Bosne i Hercegovine, bez obzira da li se oni nalazili u Federaciji BiH ili u republici Srpskoj, doći će do povratka sa općeg na posebno, doći će do smanjenja mogućnosti manipulacije nacionalnom mitomanijom, odnosno gradjani će se moći okrenuti nacionalnom romantizmu kao jednoj od osnovnih pretpostavki gradjanskog društva, ali gradjanskog u tom smislu da anarhija bude predupredjena postojanjem alternative dovoljno jake kako u «poziciji», tako i u «opoziciji» da to sve ne preraste u jedan spiritus nonsens koji će biti negacija samoga sebe.

Možda zbog toga valja ponovo pogledati predočene zakone i pokušati spriječiti nego liječiti. Vjerovatno i dodati nešto što je savršenije i od predočene tabele, nešto još jače metodološki obradjeno i uobličeno.

....Publicum bonum privato est preferendum
...



...Ili to barem pokušati. Jer i sam pokušaj mnogo znači.


Netko će reći da je još uvijek rano i zna se šta se dešava sa pijetlovima koji rano kukuriču. Kao- daleko smo mi još od toga!? No, nije važno da li se kukuriče, bitno je- KAKO SE TO RADI.


Položaj «pozicije» i «opozicije» poslije izbora koji su iza nas, a i novinara u svemu tome se nalazi u odgovoru na pitanje- ŠTA JE STRATEŠKI CILJ SVIH PONAOSOB?


Ako je cilj stvaranje slobodnog, demokratskog društva spremnog za dijaloške rasprave o svim temama, onda ova tabela ima smisla. A do konačnog uspostavljanja nećega takvog?...E, do tada ću i ja da nosim vlastitu  grbu jer drznuo sam se, ako ništa drugo- misliti drugačije.


I to je prvi korak u stvaranju demokracije, zare ne?!

� Zbornik “Novinarstvo u funkciji razvoja”, 1990.g. FPN Sarajevo


� Zbornik “Novinarstvo u funkciji razvoja”, 1990.g. FPN Sarajevo


� Franc Vreg “Demokratsko Komuniciranje”


� usvojen 15.12.1997.g.


� Erih from “S onu stranu okova iluzije”, Naprijed, Zagreb, 1980.g.


� Herbert Markuze “Merila vremena”, Grafos, Beograd 1978.g.


� Javnu korist treba pretpostaviti ličnoj





